
御史中丞清河男崔公來蒞永州。間日，登城北墉，臨於荒野叢翳之隙，見怪石特出，度

其下必有殊勝。步自西門，以求其墟。伐竹披奧，欹側以入。綿穀跨溪，皆大石林立，

渙若奔雲，錯若置棋，怒若虎鬥，企若鳥厲。抉其穴則鼻口相呀，搜其根則蹄股交峙，

環行卒愕，疑若搏噬。於是到刳辟朽壤，剪焚榛穢，決溝澮，導伏流，散為疏林，洄為

清池。寥廓泓渟，若造物者始判清濁，效奇於茲地，非人力也。乃立遊亭，以宅厥中。

直亭之西，石若掖分，可以眺望。其上青壁鬥絕，沉於淵源，莫究其極。自下而望，則

合乎攢巒，與山無窮。

明日，州邑耋老，雜然而至，曰：「吾儕生是州，藝是野，眉厖齒鯢，未嘗知此。豈天

墜地出，設茲神物，以彰我公之德歟？」既賀而請名。公曰：「是石之數，不可知也。

以其多而命之曰萬石亭。」耋老又言曰：「懿夫公之名亭，豈專狀物而已哉！公嚐六為

二千石，既盈其數。然而有道之士，成恨公之嘉績未洽於人。敢頌休聲，祝於明神。漢

之三公，秩號萬石，我公之德，宜受茲錫。漢有純臣，惟萬石君。我公之化，始於閨門。

道合於古，祐之自天。野夫獻辭，公壽萬年。」

宗元嚐以箋奏隸尚書，敢專筆削，以附零陵故事。時元和十年正月五日記。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

